
I.Эзләнү-тикшеренү эшенең максаты һәм бурычлары
  Һәркемгә мәгълүм булганча, бүгенге көндә җәмгыятьтә әхлаксызлык күренешләре белән еш очрашабыз. Әледән әле: “Заманалар чуалды, замана белән бергә кешеләрнең рухлары да ярлыланды, әхлак түбән төште”, - дигән фикерләрне ишетергә туры килә. Җәмгыятьтәге әхлаксызлык аеруча яшь буынга тискәре йогынты ясый. 
     Тормышыбызда мәрхәмәтлелек, намуслылык, туганлык дигән төшенчәләргә караганда тискәре сыйфатлар өстенлек ала бара. “Кая барабыз без? Киләчәк кем кулына калыр? Уйланыйк әле, кешеләр!” – дип кычкырасым килә минем. Ни өчен бүгенге көндә тәрбия мәсьәләсе шулай түбән тәгәри? Элек ничек булган? Тәрбия өлкәсендә кешелек кайчан, нинди ялгышлар җибәргән? 
     Үземне борчыган шушы сораулар “Эзләнү – тикшеренү эше өчен “ Гомәр Бәшировның “Туган ягым –яшел бишек” повестында тәрбия - әхлак мәсьәләләре” дигән тема сайлауга этәргеч бирде.
    Эзләнү – тикшеренү эшенең максаты: 
    1.Җәмгыятьтәге, аеруча яшьләр арасындагы әхлаксызлык күренешләренең сәбәпләрен ачыклау һәм бу проблеманы хәл итү юлларын эзләү.

   2.Гомәр Бәшировның  “Туган ягым – яшел бишек” повестын укып өйрәнү, шушы әсәргә нигезләнеп, эзләнү эшенең темасын ачу.

     Әби-бабаларыбыз җәмгыятьтәге әхлаксызлык күренешләренең сәбәпләрен нидә күрә икән? Шушы сорау белән авылыбыздагы өлкән буын кешеләренә мөрәҗәгать иттем. 
    Хөсәенова Рәзифә апа (70 яшь): “Тәртипсезлекләрнең сәбәбен тормышның  һәр яктан җитеш булуында күрәм. Безнең буын авыр физик хезмәт башкарып, яшәде. Тәртипсезләнеп йөрергә бер буш вакыт та калмый иде”.

   Хөснетдинова Нәкыя апа (80 яшь) :  “30-40 нчы елларда планлы рәвештә динне юк итәргә тырыштылар: мәчет манараларын кистеләр, муллалар, аларның нәсел-нәсәбе һәрьяктан кыерсытылды, дини йолаларны тыйдылар. Тәрбия өлкәсенә бу бик зур зыян китерде”.
Сафиуллина Фәнирә апа (70 яшь) : “Яшьләрне телевизор бик нык боза. Элек хәзерге кебек рекламалар, әхлаксыз тапшырулар юк иде.”
Ганиева Кәүсәрия апа (68 яшь) : “Элек балалар бакчалары булмады. Безнең балалар да өйдә әби-бабай тәрбиясендә үсте. Әлбәттә, дин тоткан, Алла хакын хаклаган өлкән буын яшьләрне дә үзләре кебек үк әдәпле итеп тәрбияләде”.
Әйе, әби – бабаларыбыз сүзенә колак салырлык. Мин алар фикере белән тулысынча килешәм. Тормышлары ярлы, авыр булса да, рухи яктан бай булган безнең әби – бабаларыбыз. Балаларын да халык педагогикасы нигезендә әдәпле, инсафлы, шәфкатьле, хезмәт сөючән итеп тәрбияләгәннәр. 
      II. Гомәр Бәшировның  “Туган ягым – яшел бишек” повестын тәрбия - әхлак мәсьәләре.
Шәҗәрә - тәрбиянең асыл ташы
     Татар халкының бик үзенчәлекле бер традициясе бар. Ул – нәсел шәҗәрәңне өйрәнү һәм белү. Шәҗәрәне белү туган илгә, җиргә, телгә мәхәббәт һәм сак караш тәрбияләргә, туганнарга, кардәш-ыруга, күрше-күләнгә хөрмәт һәм кайгыртучанлык күрсәтеп яшәргә кирәклеген кисәтеп тора.
     Г.Бәшировның әтисе Бәшир абый гаиләсендә дә җиде буын нәселне яттан беләләр, кечкенәдән моны балалар күңеленә дә иңдерәләр. Бу уңайдан, “Туган ягым – яшел бишек” әсәрендәге өзек игътибарны җәлеп итә:

“Кайбер күңеле күтәренке кичләрне әти минем белән дә сөйләшеп алгалый:

- Яле, шәкерт, син кем угылы? – дигән була.

- Мин – Бәшир угылы.

- М-м... Бәшир кем угылы?

- Бәшир – Мостафа угылы.

- Аннары?

- Аннарымы? Аның атасы Ибраһим, аныкы Шәфигулла...

- Йә, йә, арырак киткәч?

- Шәфигулланың атасы Идрис, аннан ары Сәмәкәй”.
    Татар гаиләләрендә әби-бабага, ата-анага зур хөрмәт күрсәтелә. Гомәр Бәширов үзенең ерак әбисе мисалында моны матур итеп сурәтләп бирә. Уллары – кызлары, аның белән киңәшмичә, бер генә зур эш тә кузгатмыйлар диярлек. Чәчүгә чыгу буламы ул, уракка төшүме, балаларны укырга бирүме, я булмаса чит авылга кунакка барумы - hәммәсе карчыкның рөхсәтен сорап, фатихасын алалар.            
   Менә шулай әби-бабайларын белеп, аларны хөрмәт итеп үскән балаларның

ата-анасына карата да рәхим-шәфкатьле булуы бәхәссез. 
Китап - галим  -   телсез мөгаллим
    Кышкы озын кичләрдә, ашап-эчкәннән соң, бөтен гаилә бергә җыелып, кич утыру гадәте булган. Г. Бәширов әсәрендә әлеге традиция бик матур итеп сурәтләнә.“Пәнҗешәмбе кичне, ашап-эчкәннән соң, без hәммәбез дә түр як сәкенең уртасына эленгән җиделе лампа тирәсенә җыела торган идек”, - дип яза Г. Бәширов.      Җылы өйдә якты лампа тирәсендә рәхәтләнеп китап укып утыру үзенә бер бәйрәм төсе ала.  Мондый кичәләрдә кызлар әниләреннән кул эшләренә өйрәнә, кечкенә бала-чагалар да, тизрәк хәреф өйрәнеп, үзләре китап уку турында хыялланалар. Кечкенә Гомәрдә дә китапка карата мәхәббәт уянуга шушындый кичәләр сәбәпче була. Андый кичләрне мәдрәсәдә булсын, аерым өйләрдә булсын, Сак-Сок бәетеннән дә күп укылган китап булмагандыр. Аны тыңларга күрше хатыннар да, яшь-җилбәзәк тә керә торган була. Сак белән Сок шикелле, мәңгелек бәхетсезлеккә дучар булмыйча, атаң-анаң янында, туганнарның белән бергә булуның нинди зур бәхет икәнең төшендерә, ата-ана сүзен тыңларга өйрәтә бу бәет.
Хезмәт тәрбиясе һәм хезмәт традицияләре
       Гомәр Бәшировның “Туган ягым-яшел бишек” әсәрендә балаларны кечкенәдән эшкә өйрәтеп үстерү мәсьәләсе кызыл җеп булып сузылган.  Бәшир абыйның бу мәсьәләгә карата фикере ныклы: “Эшләп ашасалар, тәмлерәк булыр!”- ди ул.  

      Җиде яшьлек малайлар инде, зурлар чәчү чәчкәндә, алар артыннан тырмалап барганнар.  Урып – җыю вакыты җиткәч, урак урырга яшьрәк булган бала-чагаларны да кырга алып йөриләр. Алар бала карыйлар, бала йоклаган арада я көлтә ташыйлар, я чишмәдән су алып менәләр, я су  буена ат эчертергә төшәләр. Димәк, олылар нинди эш башкара, балалар да шунда. Монда инде сүз белән үгет-нәсыйхәт бирәсе юк. Бала хезмәткә олылар үрнәгендә өйрәнә.

        Бәшир ага балаларына hәрьяктан үрнәк булып тора. Ул гел эштә: верстагында көне буе бертуктаусыз кисеп, ярып, ышкылап, шомартып hәм келәйләп төрле әйберләр ясый; аларны базарга алып барып сата,  абзар-кураны, ишегалдын тәртиптә тота, кешеләр сокланырлык бакча үстерә h.б.   Бөтен эшен җиренә  җиткереп башкара. Ә шәхси үрнәк - тәрбия бирүнең иң сыналган ысулы. Шуңа күрә бу гаиләдә балалар да эшчән . Гомәр hәм аның Хәмзә абыйсының бер буш вакытлары да юк,  ә кызлары Өммикамал авылда  оста чигүче булуы белән дан тота. 

       Авыл халкы көзге эшләр беткәч тә эшсез тормый. Авылдан –авылга йөреп, итек басалар, тегү тегәләр. Тегү машиналарын чанага салып, ерак елга чыгып китәләр. Яшь малайларны да, өйрәнчек итеп, тегүчеләргә ияртеп җибәрәләр. бүлеген Ямаширмә авылында тегүче булып йөргән вакыйгаларны сурәтләүгә Гомәр Бәширов ”Туган ягым-яшел бишек” повестеның “Өйдән-өйгә” дигән багышлый. 

             Ул вакытларда Ямаширмә авылы читекчеләре белән данлыклы була. Гомәр Бәширов аларны, тегүчеләр кебек үк, ”инә белән  кое  казучылар” дип атый. Аулак өйләрдә кызлар, бергә җыелышып, читек кайыйлар. Аларның шушы нечкә hәм пөхтә эшләре, шулай матур да, затлы да итеп чигә белүләре Гомәрне дә сокландыра.

Татар халкының гомумкешелек кыйммәтләре
      Кешене олылау, тирә-юньдәгеләргә яхшылык эшләү халкыбызда hәрчак макталган, яман гадәтле кешене халык гаепләгән, күрәлмаган.
    “Туган ягым-яшел бишек” повестеннан Гыйбаш абзый, халыкка йөрергә якын да, җайлы да булсын дип, тау кырыйларын казып, яңа юллар сала; кырын-ярын юлларны әледән-әле тигезләп тора. Язын –көзен томалана башлаган чишмәләрне тазарта. “Мал эчерергә дә кирәк, урак өстендә үзебезгә дә якын булыр,”- дип,  әллә кайлардагы басу түрләрендә яңа чишмәләр казый. Бу изге хезмәтләре өчен  аңа рәхмәт  яудыралар, ул салган яңа юлларны ”Гыйбаш юлы” дип йөртәләр.

   Әсәрдә ялгыз гына яшәүче авыру бер карчык образы бар. Халык аны Чукый әби дип йөртә. Гомәр дә, әнисе кушуы буенча, әбинең  хәлен белергә бара. Җомга көннәрне аңа җылы коймак илтә.

         Гомәрнең Хәкимҗан исемле иптәшенә дә юмартлык хас. Ул малайларны анасы пешергән коймак, бөккән, бавырсак, әбисе җыйган урман  чикләвеге белән сыйлый.  “Ул миңа ниләр генә бирмәде, нинди тәмле ризыклар белән сыйламады”, - дип искә ала аны Г.Бәширов.

  Күренекле мәгърифәтче-галим Риза Фәхреддиннең “Җәвамигуль кәлим  шәрхе” китабында болай языла: ”Исерткеч -  hәр төрле бозыклыкларның анасы”. Татар халкы моны бик яхшы аңлаган, шуңа күрә аракыны хәтта  авылга да кертмәгән. Г. Бәшировның “Туган ягым-яшел бишек әсәрендә халыкның аракыга карата тискәре мөнәсәбәтен  чагылдырган бер күренеш бар.

      Гомәрләрнең тормышлары авырая, сыерлары  да үлеп китә. Шуннан соң әтиләре  келәтләрен Иван исемле сатучыга кибет ачарга бирмәкче була. Кибетченең аракы сатарга җыенганын белгәч: “Авылга аракы керде ни, кара елан керде ни. Адин чёрт. Эчемлек сата алмыйсыз. Җәмәгать җыены рөхсәт итми. Килеп кергәнче, чыгып китүең турында уйла”, –ди  безнең бабайлар.

    Тәмәке тарту да -  татар халкына ят күренеш. “Кич белән, йоклар алдын-

нан, ишегалдына чыгып кергәч, әти солдаттан тәмәке тарту  шикелле яман гадәткә өйрәнеп кайткан күрше егетен орышып алды: “Шомыртлар чәчәк ата, кошлар сайрап тора. Ә Шәяхмәт шуларның бөтенесенә сасы төтен җибәрә. Тфү!”- бу юллар да “Туган ягым- яшел бишек” повестеннан.

Табигать- тәрбия факторы
     Табигать - халык тәрбиясенең күпкырлы һәм универсаль факторы. Г. Бәширов әсәрләрендә дә, тәрбия факторы буларак, табигатьнең педагогик мөмкинлекләре, аның холык – фигыль, әдәп-әхлак формалашуга тәэсире калку итеп күрсәтелгән. 
      “Туган ягым – яшел бишек” әсәрендә ачык чырайлы Бикә карчык образы бар. Җәй көннәрендә Бикә карчык урмангамы,  болынгамы барырга чыкса, бала-чага, дәррәү кубып, аңың артыннан иярә. “И, дөнҗаларның ожмахлары шушыдыр инде, Кодаем.... Кошлары сайрап тора, чәчәкләре ислемай бөркеп тора, бал кортларына тикле,  “без”дә “без” килеп, үзләренчә җырлап җөриләр”, -  дип, табигатькә  соклана ул.... Шушы сүзләр белән Бикә карчык балаларда туган җиргә мәхәббәт  тәрбияли, табигатьнең матурлыгын күрә белергә, аны сакларга өйрәтә. “Тимәгез Кодайның кошларына! Алла аңа үзе шулай боерган!” - дип шелтәләп тә ала ул баш өстендә ачыргыланып кычкырып йөргән шәүлегәнгә балчык аткан Хәкимҗан исемле малайны.

    Авыл халкы хайваннарга, кошларга карата  да гаять игътибарлы. Язын 

 сыерчыклар, кыр казлары, тургайларны каршы  алу үзе бер бәйрәмгә әверелә. Әллә ни арада авылның олысы-кечесе капка төпләренә, баскыч алларына чыгып баса.  “Китә куану, китә соклану. Беренче сыерчыкларны күргәч, кайсы карда ауный,  кайсы:
  - Авырлыкка җиңеллек! - дип сикергәләргә тотына. -  Сыерчыкларны каршы алуны Г.Бәширов әнә шулай сурәтли. 
          “Туган ягым – яшел бишек” повестенда бер сандугачның үлемен сурәтләгән күренеш бар. Әтисенең шушы үлгән кошка мөнәсәбәте кечкенә Гомәрнең күңеленә сеңеп кала.  “Әтинең зур гәүдәсе, сакаллы башы белән шушы кеп-кечкенә кошчыкның үле гәүдәсе өстенә иелүен, аны дәү куллары белән кадерләп тотуын күрүгә, мин сәерсенеп калдым.     Сандугачны шомырт төбенә әти үз кулы белән күмде, каберен үз куллары белән  тигезләп куйды”, - дигән юллар бар “Сандугачны кем үтергән”  бүлегендә.
    Г. Бәшировның әтисе Бәшир абыйлар гаиләсендәге үзара мөнәсәбәтләр, бала тәрбияләүдә гаилә традицияләре, өлкәннәрнең роле соклану уятты миндә. 
“Туган ягым-яшел бишек повестын укып, үземне борчыган: “Тәрбия мәсьәләсе элек ничек хәл ителгән? Әхлаксызлыкның нигезе нидә?” – дигән сорауларга җавап таптым.

  “Татар әдәбиятында тәрбия-әхлак мәсьәләләре”темасына эзләнү-тикшеренү эше башкарып, мин шундый нәтиҗә ясадым: балада тәрбияләнергә тиешле сыйфатларга, беренче чиратта , гаиләдә өлкәннәр ия булырга тиеш, чөнки бала шуларны күреп үсә, шулар тәэсирендә тәрбияләнә. 
Йомгаклау
  Әлбәттә, балаларын  халкыбызның гасырлар буена тупланган тормыш тәҗрибәсе, гореф-гадәтләре, йолалары нигезендә тәрбияләгән гаиләләр дә аз түгел. Ләкин, кызганычка каршы, гаиләдә яхшы тәрбия алып үскән балаларның да язмышына җәмгыять тискәре йогынты ясарга мөмкин. Тормыштагы шушы әхлаксызлык күренешләренә ничек чик куярга соң? Ничек итеп гөнаһсыз булып туган һәр баланың әдәпле, тәрбияле булып үсүенә ирешергә? Мин моны дәүләт күләмендә хәл ителергә тиешле мәсьәлә дип саныйм. Проблеманың чишелешен түбәндәгеләрдә күрәм:
      1) Илебез икътисадын җайга салмыйча торып, җәмгыятьнең рухи тормышындагы чирләрдән котылып булмаячак, чөнки бик күп җинаятьләр икътисади тотрыксызлык җирлегендә барлыкка килә. 

      2) Яшьләрне әдәп-әхлакка кайтару өчен, көчле законнар системасын булдыру һәм аларны тормышка ашыру – кичектергесез бурыч.  

     3) Бала тәрбияләү мәсьәләсендә гаилә, балалар бакчасы, мәктәп, һөнәри уку йортлары һәм җәмәгатьчелекнең кулга – кул тотынып эшләүләре кирәк.  

4) Тәрбия халык педагогикасына, әби – бабаларыбызның бу өлкәдәге бай тәҗрибәсенә нигезләнергә тиеш.
    5) Бала тәрбияләүдә хатын – кызның ролен күтәрү. Гарәп – мөселман илләрендә хатын – кызлар бөтенләй хезмәттән азат ителгән, алар балаларына тәрбия бирү, гаилә учагын тоту белән шөгыльләнә. Бәлки, безнең илдә дә күп балалы гаиләләрнең хуҗабикәсенә хезмәт хакы түләп, өендә тәрбия эшләрен тапшырыргадыр.

    6) Әхлаксызлыкны пропагандалаучы рекламалар бирүне, төнге клублар эшен тәртипкә салу таләп ителә.

